
Annotatsiya. Ushbu tezisda eshitishida kamchiligi bo‘lgan bolalarga ritmika 

mashg‘ulotlarini o‘rgatish texnologiyasini takomillashtirishning samaradorligini o‘rganish 

natijalari tahlil qilinadi. Tadqiqotlar ritmik treningning temporal moslashuv qobiliyatlariga 

ijobiy ta’sirini, shuningdek, fonetik ritmikaning nutqiy va kommunikativ ko‘nikmalarni 

rivojlantirishdagi samaradorligini ko‘rsatadi. 

Kalit so‘zlar: ritmika, eshitishida kamchilik, texnologiya, samaradorlik, temporal 

moslashuv, fonetik ritmika. 

 

Eshitishida kamchiligi bo‘lgan bolalarga ritmika mashg‘ulotlarini o‘rgatish 

texnologiyasini takomillashtirish masalasi zamonaviy surdopedagogikaning dolzarb 

yo‘nalishlaridan biri hisoblanadi. Bu toifadagi bolalarning ta’lim-tarbiyasi va rivojlanishi 

uchun maxsus yondashuvlar va usullar talab etiladi, shunday usullardan biri — ritmika 

mashg‘ulotlaridir [3]. Tadqiqotlar shuni ko‘rsatadiki, ritmika mashg‘ulotlari eshitishida 

kamchiligi bo‘lgan bolalarning jismoniy, kognitiv va ijtimoiy rivojlanishiga ijobiy ta’sir 

ko‘rsatadi hamda ularning nutq va muloqot ko‘nikmalarini yaxshilashda muhim rol o‘ynaydi 

[11].Temporal moslashuv va ritmik trening samaradorligi. Eshitishida kamchiligi bo‘lgan 

bolalarda temporal moslashuv qobiliyatlarini o‘rganish bo‘yicha o‘tkazilgan tadqiqotlar 

muhim natijalarni ko‘rsatdi. Hidalgo va boshqalar tomonidan olib borilgan tadqiqotda 

koxlear implant va/yoki eshitish apparatlaridan foydalanuvchi bolalarning og‘zaki muloqot 

jarayonidagi temporal moslashuv qobiliyatlari o‘rganildi. Tadqiqot natijalari shuni 

ko‘rsatdiki, eshitishida kamchiligi bo‘lgan bolalarda ritmik treningdan so‘ng temporal 

moslashuv effekti eshitish treningiga qaraganda ancha kuchli va uzoq davom etgan [4]. Bu 

natijalar ritmik treningni eshitishida kamchiligi bo‘lgan bolalarning nutqiy muloqot 

ko‘nikmalarini yaxshilash uchun samarali vosita sifatida qo‘llash mumkinligini ko‘rsatadi. 

Fonetik ritmika texnologiyasining samaradorligi. Eshitishida kamchiligi bo‘lgan 

bolalarda nutqni rivojlantirishda musiqa va ritmik mashqlarning roli alohida ahamiyatga ega. 

Tadqiqotlar shuni ko‘rsatadiki, musiqiy mashqlar, ritmik o‘yinlar va qo‘shiq orqali nutq 

mashqlari samarali bo‘lib, bunday mashqlar bolalarning talaffuzini yaxshilash, intonatsiya 

va so‘z boyligini oshirish, fikr ifodalash qobiliyatini rivojlantirish va muloqotga qiziqishini 

oshirishda muhim ahamiyatga ega [5]. Jizzax, Farg‘ona va Toshkent shaharlaridagi maxsus 

ta’lim muassasalarida o‘tkazilgan tadqiqotda 10 haftalik fonetik ritmik intervensiya 

natijalari talaffuz, ritm, intonatsiya va kommunikativ ishonchda sezilarli yaxshilanishlarni 

ko‘rsatdi. O‘qituvchilar ham o‘quvchilarning faolligi va motivatsiyasi oshganini kuzatdilar 

[6].Ritmika mashg‘ulotlarining kompleks ta’siri. Ritmika mashg‘ulotlarining samaradorligi 

ularning kompleks ta’sir mexanizmi bilan bog‘liq. Tadqiqotlar shuni ko‘rsatadiki, ritmik 

mashqlar bolalarning motor ko‘nikmalarini rivojlantirish, ijtimoiy va hissiy rivojlanishda 

muhim ahamiyatga ega [16]. Xorijiy olim Thompson (2020) o‘z tadqiqotida ritmika 

mashg‘ulotlarining eshitishida kamchiligi bo‘lgan bolalarning kognitiv funksiyalariga 

ta’sirini o‘rgangan va muntazam ritmik mashqlar bolalarning diqqatini, xotirasini va fikrlash 

qobiliyatini sezilarli darajada yaxshilashini aniqlagan [16]. Flaugnacco va boshqalar (2019) 

esa ritmik mashqlar bolalarning tovushlarni idrok etish va artikulyatsiya qobiliyatlarini 

sezilarli darajada yaxshilashini ko‘rsatgan [16]. Texnologiyani takomillashtirish 

yo‘nalishlari. Eshitishida kamchiligi bo‘lgan bolalar bilan ritmika mashg‘ulotlarini olib 

borish metodikasi bo‘yicha tadqiqotlar shuni ko‘rsatadiki, ushbu mashg‘ulotlar maxsus 

ma’lumotga ega bo‘lgan ikki nafar o‘qituvchi: surdopedagog va musiqa rahbari tomonidan 

birgalikda o‘tkazilishi lozim [8]. Biroq aksariyat muassasalarda ushbu mashg‘ulotlarga 

ikkinchi darajali mashg‘ulot sifatida qaralganligi sababli, har doim ham kutilgan natijalar 

olinmayapti [8]. Shuning uchun texnologiyani takomillashtirishda quyidagi jihatlarga e’tibor 

qaratish zarur: mashg‘ulotlarni korreksion fanlar qatoriga kiritish, fonetik ritmika usulini 

keng joriy etish, individual xususiyatlarni hisobga olish va kompleks yondashuvni 

ta’minlash [11]. Eshitishida kamchiligi bo‘lgan bolalarga ritmika mashg‘ulotlarini o‘rgatish 

texnologiyasini takomillashtirish samaradorligini o‘rganish bo‘yicha tadqiqotlar ritmik 

treningning temporal moslashuv, nutqiy ko‘nikmalar, kognitiv funksiyalar va ijtimoiy 

rivojlanishga ijobiy ta’sirini tasdiqlaydi. Biroq bu sohada uzoq muddatli ta’sirni o‘rganish, 

yosh guruhlari bo‘yicha farqlarni aniqlash va boshqa fanlar bilan integratsiyani ta’minlash 

kabi masalalar hali to‘liq o‘rganilmagan [11][16]. 

